
思歸賦（有序）

作者：謝朓　南齊

本作品收錄於《謝宣城集》

版本信息

夫鑒之積也無厚，而納窮神之照，心之徑也有域，而懷重淵之深。余少而薄遊，身缺防

方思，俄然萬里。晚而自省，諒非一塗。

余菲薄以固陋，受靈恩而不訾。拖銀黃之沃若，剖金符之陸離。舟未濟而河廣，途方遙

而馬疲。忽中寢而念厲，魂申旦而九移。昔受教於君子，逢知己之隆盼。被名立之羽儀，

沾宦成之藻絢。羌服義而不怠，豈臨岐而喻變。勢方迅於轉圓，理好旋於奔電。援弱葛

而能升，踐重岡而不眩。信禔福之非己，寧悔禍其如見。大明廓以高臨，吹萬忻而同悅。

誇神皋之沃衍，奉英藩之睿哲。承比屋之隆化，踵芳塵之餘烈。懷齷齪之褊心，無夸毗

之誕節。竟伊鬱而不怡，賴遐討於先哲。紛吾生之遊蕩，彌一紀而厯茲。自下車於江海，

涉青春於是時。睠崇岡而引領，望大廈而長思。雖曲街之委陋，猶寤寐而見之。況神交

而通夢，眇河漢於佳期。爾乃眷言薄暮，南眺悠然。方整歸轡，願受一廛。考華城之直

陌，相洛浦之迴阡。連飛夢於故友，接閒館以懷仙。臨南塲以蓻藿，寄北地而采蓮。睇

微英之靃靃，望水葉之田田。乃翦山木，不日為功。非輪非奐，去斲去礱。夜索綯而繞

繞，旦乘屋而芃芃。竹櫺崎嶇而經北，繩閈窈窕以臨東。布菌蕭於踈橑，織菼亂於迴櫳。

于是籬插芳槿，門拂長楊，園桃春發，窗竹夏涼。晨露晞而草馥，微風起而樹香。無芳

菲以襲予，空旖旎於都房。恆離居以歲月，庸銷落而徒傷。我聞時命，有殖無遷，徵事

或在，求理未甄。譬豐草之區別，隨霜露而夭延。背萱鮮於堂北，尚幽幽而未捐。苟外

物以能惑，亦在應而無騫。况朝霞之采可嚥，瓊扉之飾方宣。養以虛白之氣，悟以無生

之篇。豈加璧之贈可動，執珪之位能纏。歸來薄暮，聊以永年。

思歸賦 (謝朓)

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

